
Heshtnim të ngurosur. Atje poshtë, përtej atij lumi të vogël e të harruar i cili nuk figuronte në asnjë hartë të botës, po ngrihej sipari i një bote të re e të panjohur të cilën kurrë s'e kishim parë. I asaj bote aq të ëndërruar, aq të kërkuar nëpër libra e aq të ndjekur nëpër ëndrra: bota e femrës. 

Po hapej para nesh me aq bukuri, me aq finesë dhe me aq thjeshtësi. Dukej sikur thoshte: ja ku jam, kapmëni! Unë lulëzoj për ju. Pa ju bukuria ime nuk ka kuptim. Nuk jam iluzion, nuk jam ëndërr, nuk jam faqe e thatë libri. Kurmi im kundërmon rini, gjaku im gurgullon freski. Jam gjysma jote prej mishi e gjaku. Me dëshira të njëjta si ti, që së bashku bëjmë atë që quhet Njeri! 
Tashmë Helena qëndronte si një hyjni pagane mbi lëndinë. Krejt lakuriq. Duke na tunduar dhe eksituar si kurrë ndonjëherë në jetën tonë. Si për ta shpënë deri në fund ngasjen, ajo mori nga kanistra një tubet, zbrazi në pëllëmbë pak lëng prej tij dhe filloi të lyente me të qafën, gjoksin, barkun, vithet e shalët. 

Zbrazi rishtas dhe këtë herë kishte punë posaçërisht me gjinjtë. Nisi t'i lyente me lëvizje të lehta. Delikate. Sikur i përkëdhelte. Sikur provonte fortësinë apo elasticitetin e tyre. Në çdo fund fërkimi, gjinjtë e saj të ndritur nga vaji i plazhit i hidheshin përpjetë kryeneçë e kapriçiozë me freski fërfëllitëse. Me bukuri rrëqethëse. Lagte mollëzat e gishtave tregues me vaj dhe me lëvizje rrethore lyente me to pjesët e errëta rreth majave të gjinjve.

Ç'bënte ashtu ajo!? Lyhej apo gudulisej? Apo ndoshta na kish pikasur që ndodheshim diku aty dhe donte të na shkallonte nga mendtë?

Vajza shkëlqente e tëra në diell. Rrinte në këmbë e drejtë dhe e hijshme si një statujë antike. Si për të shtënë në ngasje vetë Diellin.

Dielli si dashnor i madh, digjej e përvëlohej në qiell dhe i falte asaj vajze atë që asnjë dashnor në botë nuk mund t'i dhurojë të dashurës së vet: e vishte të gjithën në dritë.

